«Дьоһуннааҕы кэпсэтии»: I-II, III-IV кылаас үөрэнээччилэригэр аналлаах
Дьарык тиэмэтэ: «Интернеккэ уонна социальнай ситимнэргэ сэрэхтээх буолуу»
Ыытыллар кэмэ: Тохсунньу 23 күнэ 2023 сыл.

Сыала-соруга: Оҕо дьарык нөҥүө билиҥҥи кэми толкуйдуу үөрэниитэ; тулалыыр эйгэтигэр болҕомтолоох, Интернет уонна социальнай ситимнэргэ сэрэхтээх буолуутун, ылар билиитин  сөптөөхтүк иҥэриитин чиҥэтии.
Үөрэтэр сыаннаһа: Кылаас иһигэр түмсүүлээх, убаастабыллаах, тулалыыр эйгэҕэ  болҕомтолоох, биир сомоҕо буолуу. 
Дьарык сатабыла: Оҕо дьарыкка истибит информациятын илдьиритэн өйдөөн, ырытан бэйэ санаатын тиэрдиитэ, ырытыыта, бэриллибит сорудаҕы толоруу.

Ыытыллар бириэмэтэ: 30 мүнүүтэ.

Дьарык хаамыыта: Кэпсэтии, бииргэ үлэлээһин. Видеоролигы көрүү. Интерактивнай сорудахтары толоруу.
Дьарык тутулун сценарийа

1 чааһа. БИЛСИҺИИ

Ханнык тиэмэҕэ кэпсэтии барарын билсиһии.

Интернеккэ уонна социальнай ситимнэргэ сэрэхтээх буолууну билсии (5 мүн.)
(Слайд көстөр)
УЧУУТАЛ: Үтүө күнүнэн, оҕолоор! Бүгүн биһиги Интернеккэ уонна социальнай ситимнэргэ сэрэхтээх буолуу туһунан кэпсэтиэхпит. Ол аата, Интернет, социальнай  ситимнэргэ баар информацияны сэрэхтээхтик ылыныы, туһаныы уонна кэпсэтии буолар. Бары дьэ, төлөпүөннээхпит. Онно эһиги, араас видеолары, оонньуулары, киинэлэри, мультиктары көрөҕүт, чугас дьонноргутун кытта кэпсэтэҕит. Төлөпүөнэ суох биир да күн  ааспат. Ол эрэн, хас биирдии киһи Интернеты туттарыгар быраабылалары билиэхтээх. Төлөпүөнүн сэрэхтээхтик туһаныахтаах. Төлөпүөн иһигэр баар хаартыскалар, ырыалар, суруктар барыта – информация диэн буолар.  Бу информацияны туора киһи туттуо, ылыа суохтаах.  Эн бэйэҥ тус эйгэҥ буолуохтаах.Онон Интернеты уонна социальнай ситимнэри хайдах сөптөөхтүк туһанары, сүрүн быраабылалары билиэхпит.
Дьэ эрэ, оҕолоор! Билигин болҕомтолоохтук видеоролик көрүөххэйиҥ. 
(Видеоролик “Телефон кэпсиир”, 5 мүн.)
II чааһа. “Суох!” диэн тылы умнума (слайд көстөр)
Интернет сэрэҕин  туһунан истии, ырытыы (5 мүн.)

УЧУУТАЛ:  Көрдүгүт?  Интернет ситимигэр сэрэхтээх буоларбыт ирдэнэр. Куһаҕан санаалаах дьон баар буолаллар. Кинилэр кими баҕар албынныахтарын сөп. Ол иһин, социальнай ситим  нөҥүө билбэт киһиҥ суруйдаҕына эппиэттээбэккин. Аадырыскын суруйбаккын. Төрөппүттэргин  кытта сүбэлэһэр, аһаҕас буолар ордук.  Билбэт дьоҥҥор, эбэтэр саарбахтыыр буоллаххына, “Суох!” диэн тылы умнуо суохтааххыт. Эһиги санааҕытыгар бу сөп дуо?  

(Оҕолор эппиэттииллэр, 2 мүн.)
УЧУУТАЛ:  Саамай сөп! Оҕолорум маладьыастар!  Интернеты туттар буоллаххытына, куруук сэрэхтээх буолуҥ. Оннооҕор, вирустар киирэн төлөпүөҥҥүтүн  алдьатыахтарын сөп. Хаһан баҕар, кимниин да буоллун, сиэрдээхтик кэпсэтэргэ дьулуһуҥ. Төлөпүөнүнэн кэпсэтэр, Интернет ситимин нөҥүө алтыһар эмиэ дьиҥнээх кэпсэтии курдук буолар. Онон кимниин кэпсэтэ, суруйса  олороргутун эһиги чопчу билиэхтээххит. Өйдөөтүгүт дии?
УЧУУТАЛ: Оҕолоор, билигин Интернеккэ сэрэхтээх буолууга тустаах специалист кэпсиирин истиэҕиҥ

(видеоролик)

III чааһа. ТҮМҮК

Тиэмэни ырытыы. Санааны этии. Интерактивнай сорудаҕы толоруу. (10 мүнүүтэ)

УЧУУТАЛ:   Интернеккэ уонна социальнай ситимнэргэ сэрэхтээх буолуу туһунан кылгастык да буоллар билистибит. Ким туох санаалааҕый? Социальнай ситим ханныктары билэҕитий? Мээнэ Интернет араас сирэйдэригэр (страницаларыгар)  киирдэххэ туох буолуон сөбүй? Билбэт киһиҥ суруйбутун саарбахтаатаххына, хайдах буолаҕын? 
Билигин билиибитин тургутан көрүөхпүт.  (3 мүн.)
Викторина
1. Интернет ситимигэр тугу таһаарар сэрэхтээҕий?

Тугу сөбүлүүргүн.
Дьиэҥ  аадырыһын.  

Хос ааккын.
2. Интернеккэ билсибит саҥа доҕоруҥ эйигин кытта саастыыбын диэбит. Уонна хаартыскаҕын ыытарга көрдөспүт. Тугу гыныаҥ этэй?

А. Бастаан бэйэтин хаартыскатын ыйытабын. Ол эрэ кэнниттэн ыытабын.
Б. Төрөппүттэрбин кытта сөбүлэһэбин.
3. Интернеккэ эйигин куһаҕан тылынан үөхпүттэр. Хайыыгыный?

А. “Бэйэҥ оннуккун, акаарыгын” диибин.

Б. Бу киһини кытта кэпсэтэн бүтэбин.
4. Арай билбэт киһиҥ эрийэр уонна Интернеккэ логиҥҥын, парольгун көрдүүр. Тугу гынаҕын?
А.Парольбун эрэ ыытабын, логины бэйэлэрэ билиэхтээхтэр.

Б.”Бу спам” диибин.

5. Интернет ситимин  нөҥүө билсибит киһиҥ көрсүөххэ диэн ыҥырдаҕына хайыыгын?

А. Үөрүүнү кытта көрсө барабын.

Б. “Суох!” диибин. Кэпсэппэппин. 

